
Lavur cumina, cuminonza, cumineivladad astgan buca restar bials
plaids. Els ston glischar tras ovras sche nus lein evitar la digren
totala, la sperdita da substanzia e I'unfrenda da nusezi. Sche nus con-
siderein la situaziun senza illusiun e patos, pia cun spért clar e gigin
stuein nus constatar en tutta mudestiadad ch’il patratg dalla respon-
sabladad cumineivla, dalla solidaritad da derivonza e dalla lavur
cumina cunscienta, vulida e beinfatga ei aunc buca daventaus carn,
Schi ditg che quei ei buca il cass ein las vestas per igl avegnir stgiras
e la speronza mo ina glisch brausla.

La radunonza da delegai

Ils 18 d’october ein ils delegai dallas societads affiliadas seradunai
tier in cumin romontsch festiv a Cuera. Ensemen cun ina roscha il-
lustra ed impressiunonta da hosps han els festivau en moda e maniera
digna mo mudesta igl anniversari da nossa LR. Quei di han la famig-
lia romontscha e quella da ses amitgs e fauturs documentau cun per-
schuasiun la voluntad da purtar il bein artau en tut sia valur e bel-
lezia allas rivas dil tschentaner. Il Departement federal digl intern
che demuossa adina puspei gronda capientscha e simpatia per nos
basegns ei staus representaus entras siu secretari general Wilfried
Martel, ferton ch’il cau dil Departement d’educaziun, cusseglier gu-
vernativ Hans Stiffler, ha purtau ils salids ed auguris da nossa
regenza cantunala.

La voluntad da mantener era egl avegnir nossa ierta spirtala e
era semanifestada el conclus unanim dil Cussegl grond dils 24 da
matg d’accordar alla LR in subsidi annual pli ault. Confederaziun ¢
Cantun han pia dau suatientscha cumpleina alla instanza dalla LR e
cheutras rinforzau considerablamein la basa materiala da nossas ac-
ziuns vegnentas. '

Il Cussegl

El senn d’ina inventarisaziun critica ha il Cussegl incaricau ina
cumissiun dad examinar il problem e moviment dallas scolettas,
ch’ein stadas entochen oz il fundament dil model da nossa acziun lin-
guistica. L’inventarisaziun pertucca tut las scolettas digl intschess
romontsch e la situaziun linguistica dallas vischnauncas cun scolettas

